
భిన్న ఖగేంద్రరత్నములపెంపును నింపు దృణాంకురంబు, లు 

త్పన్న శిలీంద్రకందళ వితాన మనోజ్ఞత, యింద్రగోపకా 

భ్యున్నతి మీఱుభూమి యసితోజ్జ్వల రత్నవిభూషితాంగియై 

చెన్నలరారు కాంతవలెఁ జెల్వగు నెల్లెడఁ బాఱఁజూచినన్. 


కమ్మని తేనెఁద్రావి తమకమ్మున జుమ్మనిపాటపాడి ప 

త్రమ్ములులేని తమ్మివిరి తండమువీడి సముత్సుకమ్ములై 

యిమ్మగు నల్లగల్వలని, యెమ్మెగ నెమ్ములు నృత్యమాడ భృం 

గమ్ములు పింఛచక్రములఁ గ్రమ్మెడు; మూఢులెకా మలీమసుల్


ఒకయెడ శంఖపాండురత, యొక్కెడ బాలమృణాళ కాంతి, వే

ఱొకయెడ వెండి నిగ్గులనునొప్పి, విముక్తజలంబులౌట వే 

శకలములై లఘుత్వమున సాగు పయోదము లొప్పఁ జామర 

ప్రకరముచేత వీవఁబడు రాజనఁ గ్రాలు నభంబు మిక్కిలిన్. 


ఆకాశంబు విమర్దితాంజన నిభంబౌ కాంతి దీపింప, బం 

ధూకంబుల్ వికసించి శోణరుచులన్ దోఁపింప ధాత్రిన్, నవా 

స్తోకాంభోజవనావృతోర్వులగుచున్ సొంపార వప్రంబులున్ 

లోకంబందు నిఁకెట్టి యౌవనునకే న్నూల్కొల్పవే వేడుకల్. 


ఫలభారంబున వ్రాలుశాలితతులం బల్మాఱునూఁకించి పు 

ష్పలతాభారవినమ్రముల్ తరువులంబ్రాపించి యూఁగించుచున్ 

విలసత్ఫుల్ల నవారవింద నలినీ వీధిం బ్రవేశించి గం 

ధిలవాతంబు బలాత్కృతిన్ యువమనోధీరత్వమున్ డుల్చెడిన్

